
Таянч тушунчалар: шахсга йўналтирилган таълим, инновацион ёндошув, 

инновацион таълим технологиялари 

 

Жаҳоннинг ривожланган мамлакатлари тажрибаларини ўрганиш, маҳаллий шарт-

шароит, иқтисодий ва интеллектуал ресурсларни инобатга олган ҳолда жамият 

ҳаѐтининг барча соҳаларида туб ислоҳотларнинг амалга оширилаѐтганлиги янгидан-

янги ютуқларга эришишни таъминламоқда. Турли соҳаларда йўлга қўйилаѐтган халқаро 

ҳамкорлик гарчи ўз самарасини бераѐтган бўлса-да, бироқ, миллий мустақилликни ҳар 

жиҳатдан мустаҳкамлаш, эришилган ютуқларни бойитиш, мавжуд камчиликларни 

тезкор бартараф этиш жамият аъзоларидан алоҳида фидокорлик, жонбозлик, шижоат ва 

қатъият кўрсатишни талаб этмоқда.  

Олий таълимда турли ихтисосликлар талабаларининг интеллектуал салоҳиятини 

ошириш, дунѐқарашларини бойитиш учун  инновацион таълим технологиялари муҳим 

аҳамиятга эга. Кўникма, малака ва компетентлик сифатларини янада ривожлантириш, 

кенг кўламли илмий-тадқиқотларни олиб бориш, кучли рақобат мавжуд бўлган меҳнат 

бозорида ўз ўринларини сақлаб қолишларига ѐрдам беради. Шунингдек, инновацион 

таълим технологиялари ўқитиш жараѐнида талабаларнинг фаолликларини таъминлаш, 

таълим сифатини яхшилаш, самарадорликни оширишда муҳим аҳамият касб этади.   

 Глобаллашув шароитида таълим шахсни ҳар томонлама вояга етказиш, унда 

комиллик ва малакали мутахассисга хос сифатларни шакллантиришда муҳим ўрин 

тутади. Бугунги тезкор давр таълим олувчилар, шу жумладан талабаларни ҳам қисқа 

муддатда ва асосли маълумотлар билан қуроллантириш, улар томонидан турли фан 

асосларини пухта ўзлаштирилиши учун зарур шарт-шароитларни яратишни тақозо 

этмоқда. Замонавий шароитда таълим жараѐнининг барча имкониятларига кўра шахсни 

ривожлантириш, ижтимоийлаштириш ва унда мустақил, танқидий, ижодий фикрлаш 

қобилиятларини тарбиялашга йўналтирилиши талаб қилинмоқда. Ўзида ана шу 

имкониятларни намоѐн эта олган таълим шахсга йўналтирилган таълим деб номланади.                                                                                                     

Шахсга йўналтирилган таълим – талабанинг фикрлаш ва ҳаракат стратегиясини 

инобатга олган ҳолда унинг шахси, ўзига хос хусусиятлари, қобилиятини 

ривожлантиришга йўналтирилган таълимдир.  Бу таълим ўқитиш муҳитининг талаба 

имкониятларига мослаштирилишини назарда тутади. Унга кўра таълим муҳити, 

педагогик шарт-шароитлар, таълим ҳамда тарбия жараѐнини тўлалигича талабанинг 

шахсий имкониятларини рўѐбга чиқариш, қобилиятини ривожлантириш, шахс сифатида 

камолотга етишини таъминлаш, тафаккури ва дунѐқарашини бойитишни назарда тутади. 

Бу турдаги таълим талабаларда мустақиллик, ташаббускорлик, жавобгарлик каби 

сифатлар, шунингдек, мустақил, ижодий ва танқидий фикрлаш қобилиятларини 

тарбиялашга хизмат қилади. Бу турдаги таълимни ташкил этишда педагоглардан ҳар бир 

талаба имкон қадар индивидуал ѐндашишни, унинг шахсини ҳурмат қилишни, унга 

ишонч билдириш тақозо этилади. Қолаверса, шахсга йўналтирилган таълим ўқитиш 

жараѐнининг иштирокчилари педагог-талаба ѐки талаба-талаба, талаба-талабалар 

гуруҳи, талаба-талабалар жамоаси тарзида ўзаро ҳамкорликда билим олиш, шахс 

сифатида камол топтириш учун қулай педагогик шароитни яратиш заруриятини 

ифодалайди. Педагог таълим жараѐнида шахсга йўналтирилган таълим турларидан 

фойдаланар экан, бир қатор шартларга қатъий риоя этиши керак.  

- ҳар бир талабани алоҳида, ўзига хос шахс сифатида кўра олиши;  

- талабани ҳурмат қилиши;  

- талабанинг руҳий ҳолатини тўғри баҳолай олиши;  

- талабанинг хоҳиш-истак, қизиқишларини инобатга олиши;  

- ҳар бир талабага нисбатан толерант муносабатда бўлиши;  

- талабанинг кучи, имконияти ва интилишларига ишонч билдириши;  

- ҳар бир талаба ўқув фанлари асосларини етарлича ўзлаштира олиши учун қулай 

таълим муҳитини яратиши;  

- талабаларнинг мустақил ѐки кичик гуруҳларда эркин ишлашлари учун имконият 

яратиш;  

- талабаларни ўз фаолиятларини мустақил назорат қилиш, фаолияти 

самарадорлигини аниқлаш, ютуқларнинг омиллари ва йўл қўйилган хатоларнинг 

оқибатларини таҳлил қилишга ўргатиш;  

- таълим жараѐнида ҳеч бир талабага тазйиқ ўтказмаслиги;  

- алоҳида талабанинг камчиликларини бўрттириб кўрсатмаслиги; 

 - борди-ю, талаба томонидан билимларни ўзлаштира олмаслик, таълим жараѐнида 

ўзини одобсиз тутиш ҳолати қайд этилса, у ҳолда қатъий хулоса чиқармасдан, бунинг 

сабабларини аниқлаш; 

- аниқланган сабаблар асосида талабанинг шаъни, ғурурига зиѐн этказмаган ҳолда у 

томонидан билимларни ўзлаштира олмаслик, ўзини одобсиз тутиш каби ҳолатларни 

бартараф этиш; 

 - таълим жараѐнида ҳар бир талаба учун “муваффақият муҳити”ни ярата олиш;  

- ҳар бир талабага таълим олишда муваффақиятга эриша олишига ѐрдам бериш;  

- талабанинг қобилиятини ўстириш, шахс сифатида ривожланишига ѐрдам бериш; - 

талабанинг шахсини эмас, балки унинг аниқ хатти-ҳаракатларини баҳолаши;  

- педагог сифатида ҳар бир талабанинг ҳурмати ва ишончини қозона олиши зарур. 

Машғулотларни ташкил этишда педагоглар ўқув ахборотларининг талабалар 

билим, кўникма, малака ва тажрибаларига таянган ҳолда уларни қизиқтира оладиган, 

фикрлашга, ижодий ѐндашишга ундайдиган имкониятга эга бўлишини таъминлашга 

алоҳида эътибор қаратишлари зарур. Таълим жараѐнида педагоглар томонидан: 

-турли шакл, метод, восита ва технологиялардан самарали, мақсадли фойдаланиш;  

- ўқув топшириқларини бажаришда талабаларга усулларни мустақил танлаш 

имконини бериш; 

 - талабани жуфтликда, кичик гуруҳда ва жамоада ишлашини таъминлаш;  

- машғулотларнинг лойиҳалаштирилишига эътиборнинг қаратилиши нафақат 

ўқитиш сифатини яхшилайди, самарадорлигини оширади, шу билан бирга талабалар 

шахснинг ривожланиши учун қулай шароитни вужудга келтиради. 

Таълим жараѐнида қуйидагилардан фойдаланиш шахсга йўналтирилган 

таълимнинг яна бир белгисидир: 

- ижодий топшириқлар;  

- креатив ѐндашишни тақозо этувчи вазифалар;  

- муаммоли вазиятлар;  

- ролли ва ишбилармонлик ўйинлари;  

- баҳс-мунозара, дебат;  

- мусобақа кўринишидаги беллашувлар.  

Энг муҳими педагоглар ўқув машғулотларининг нафақат ахборот бериш, балки 

ривожлантириш характерига эга бўлишларига эътиборни қаратишлари зарур. 

Шунингдек, муҳокама қилинаѐтган масала, муаммо, ўрганилаѐтган мавзу юзасидан 

талабаларнинг мустақил фикр билдиришлари (нотўғри бўлса-да, фикр билдиришлари)га 

имкон бериш, нима бўлганда ҳам уларни ўйлашга, фикрлашга ундаш шахсга 

йўнатирилган таълимга хос муҳим белгилардан бири саналади. 

